
Nefndarálit
um frv. til l. um breyt. á l. um verslun með áfengi og tóbak, nr. 63/1969, með síðari breyt-
ingum.

Frá meiri hluta efnahags- og skattanefndar.

Nefndin hefur fjallað um málið og fengið á sinn fund Maríönnu Jónasdóttur, Þórð Reynis-
son og Ingva Má Pálsson frá fjármálaráðuneyti, Jón Steindór Valdimarsson frá Samtökum
iðnaðarins, Knút Signarsson frá Félagi íslenskra stórkaupmanna og Árna Gunnarsson frá
Samtökum ferðaþjónustunnar. Þá hafa nefndinni borist umsagnir frá Neytendasamtökunum,
Áfengis- og tóbaksverslun ríkisins, Samtökum iðnaðarins, Viðskiptaráði Íslands, Félagi ís-
lenskra stórkaupmanna og Lýðheilsustöð.

Frumvarpinu er ætlað að treysta lagagrundvöll smásöluálagningar á áfengi sem er í hönd-
um ÁTVR auk þess sem lagt er til að afnuminn verði sá mismunur sem er á álagningu áfengis
sem selt er í kjarnasölu og reynslusölu. Frumvarpið gerir eftir sem áður ráð fyrir að verslun-
inni verði heimilt að innheimta sérstakt gjald vegna kostnaðar sem hlýst af sölu nýrrar vöru.

Fram kemur í athugasemdum frumvarpsins að frumvarpið er samið vegna álits umboðs-
manns Alþingis sem komist hafi að þeirri niðurstöðu að álagning ÁTVR á sölu áfengis hafi
skort fullnægjandi lagastoð.

Á fundum nefndarinnar var rætt hvort frumvarpið hefði í för með sér að álagning á áfengi
hækkaði eða lækkaði. Fulltrúar fjármálaráðuneytis og ÁTVR bentu á að verð á áfengi í
kjarnasölu (bjór, léttvín og sterkt) mundi hækka en verð á bjór og léttvíni í reynslusölu
lækka. Var tekið fram í þessu sambandi að meginstarfsemi verslunarinnar sem er sala áfengis
hefði ekki staðið undir sér undanfarin ár þrátt fyrir að heildarreksturinn hefði gengið vel.
Sama álagning á reynslu- og kjarnavörur mundi auk þess styrkja stöðu nýrra birgja sem leiða
ætti til aukinnar samkeppni og þar með lægra vöruverðs.

Fulltrúar framleiðenda og innflytjenda áfengra drykkja sem komu á fund nefndarinnar
vöruðu við samþykkt frumvarpsins. Kom fram sú gagnrýni að um væri að ræða dulda hækkun
á ríkistekjum sem ekki væri við hæfi að rökstyðja með vísan til skorts á lagastoð. Með hlið-
sjón af efnahagsaðstæðum væri hækkunin ekki vel tímasett og skaðaði hagsmuni neytenda
enn meira en orðið er. Fulltrúi framleiðenda lagði áherslu á að fremur ætti að styðja við
innlenda framleiðslu sem gera mætti með því að létta álagningu á bjór.

Nefndin ræddi hvort áfengisgjald væri hluti af innkaupsverði ÁTVR, sbr. 3. efnismgr. 2.
gr. frumvarpsins, og tóku fulltrúar fjármálaráðuneytis fram að svo væri. Þeir tóku einnig fram
að réttara hefði verið að tala um vörugjöld í stað innflutningsgjalda í lokamálsgrein athuga-
semda við 2. gr. frumvarpsins.

Nefndin ræddi einnig áhrif frumvarpsins á hækkun vísitölu neysluverðs og fengust þær
upplýsingar úr fjármálaráðuneytinu að hún gæti numið 0,06% milli mánaða.



 2

 

Meiri hlutinn styður frumvarpið í ljósi erfiðrar stöðu ríkissjóðs. Hann vill þó geta þess að
staða nýrra birgja verður ekki tryggð nema gætt sé hófs í gjaldtöku vegna sölu nýrrar vöru.
Leggur meiri hlutinn því áherslu á að forsendur sem liggja til grundvallar útreikningi gjalds-
ins liggi fyrir áður en hafist verður handa við innheimtu þess.

Meiri hlutinn leggur til að frumvarpið verði samþykkt óbreytt.
Gunnar Svavarsson var fjarverandi við afgreiðslu málsins.

Alþingi, 16. des. 2008.

